
SIARAN MEDIA

KEPUTUSAN DERMASISWA B40 TAHUN 2026 KINI BOLEH DISEMAK
JPA tawar 8,054 slot penajaan bagi menyokong pelajar daripada keluarga
berpendapatan rendah melanjutkan pengajian ke peringkat diploma

PUTRAJAYA, 14 OKTOBER 2026 - Keputusan penajaan Program
Dermasiswa B40 (DB40) Tahun 2026 kini boleh disemak menerusi Portal
Penajaan JPA di https://[penajaan.jpa.gov.my.

Calon yang telah mengemukakan permohonan boleh membuat semakan
mulai 13 Oktober 2026 (Selasa), pukul 5.00 petang hingga 22 Oktober
2026 (Khamis), pukul 5.00 petang.

Bagi tahun 2026, JPA telah menawarkan sebanyak 8,054 slot penajaan
kepada pelajar lepasan Sijil Pelajaran Malaysia (SPM) Tahun 2025 daripada
keluarga berpendapatan rendah untuk melanjutkan pengajian ke peringkat
diploma di institusi pengajian tinggi dalam negara.

Diperkenalkan sejak tahun 2016, DB40 merupakan inisiatif penajaan
Kerajaan berbentuk dermasiswa yang membantu pelajar daripada keluarga
B40 meneruskan pengajian. Sokongan ini bertujuan meringankan beban
kewangan pelajar dan keluarga, sekali gus membolehkan mereka
memberikan tumpuan kepada pembelajaran serta pembangunan kemabhiran.

Penajaan DB40 Tahun 2026 melibatkan pengajian di Universiti Awam (UA),
Politeknik, institusi TVET MARA dan Institusi Latihan Kemahiran Awam
(ILKA) terpilih. Bidang pengajian yang ditaja di UA dan Politeknik
merangkumi  Kejuruteraan dan  Teknikal/Teknologi, Sains, Sains
Sosial/Sastera serta Seni Bina. Bagi institusi TVET MARA dan ILKA pula,
penajaan melibatkan program diploma dalam bidang Pendidikan dan Latihan
Teknikal dan Vokasional (TVET).

Tumpuan terhadap bidang yang mempunyai prospek kebolehpasaran tinggi
menyokong usaha melahirkan graduan berpengetahuan dan berkemahiran
yang dapat memenuhi keperluan industri. Peluang pendidikan dan latihan ini

turut membuka laluan kepada pelajar untuk meningkatkan taraf kehidupan
serta menyumbang kepada pembangunan negara.

Pemilihan calon dilaksanakan berdasarkan pencapaian akademik, latar
belakang sosioekonomi serta pematuhan terhadap syarat kelayakan dan
bidang pengajian yang ditetapkan. Pendekatan bersasar ini memastikan
penajaan diberikan kepada pelajar yang berkelayakan dan memerlukan
sokongan kewangan untuk meneruskan pengajian.

JPA mengucapkan tahniah kepada semua calon yang berjaya menerima
tawaran penajaan DB40 Tahun 2026. Calon diingatkan supaya membuat
semakan keputusan sebelum 22 Oktober 2026, pukul 5.00 petang
menerusi Portal Penajaan JPA.

JPA terus komited memperluas akses pendidikan tinggi melalui penajaan
yang inklusif dan bersasar, selaras dengan aspirasi Kerajaan MADANI untuk
membangunkan modal insan serta meningkatkan kesejahteraan rakyat.

